Лызьӧн ордйысян мастеръяслӧн мирса кубок – 2015 лоис зэв ыджыд спортивнӧй гажӧн

Ордйысьӧмъяс тупкан кыпыд церемония вӧлі талун Сыктывкарын.

«Аттьӧала кубок котыртысьясӧс сыысь, мый найӧ ас кадӧ эскисны миянлы да сетісны лача нуӧдны тайӧ турнирсӧ. Ми вӧчим став позянлунсӧ, медым сійӧ вӧлі збыль гажӧн. Торйӧн аттьӧала ставнысӧ найӧс, кодъяс веськыда пырисны Мастеръяслӧн мирса кубок котыртысьяс лыдӧ, ёрдысьясӧс, волонтёръясӧс, гӧсьтъясӧс да видзӧдысьясӧс. И, дерт жӧ, став спортсменсӧ, кодъяс нӧшта ӧтчыдысь петкӧдлісны да эскӧдісны, мый медся коланаыс  - дзоньвидза оласногӧ зільӧм, спорт радейтӧм», - пасйис Коми Республикаса Юралысь Вячеслав Гайзер.

Вячеслав Гайзер корис спортсменъясӧс волывлыны Коми Республикаӧ тшӧкыдджыка: «Ми век радӧсь гӧсьтъяслы и нӧшта на кутам виччысьны тіянӧс да тіянлысь ёртъяснытӧ».

Церемония тупкигӧн Лызьӧн ордйысян мастеръяслӧн ставмирса ассоциациялысь дӧрапассӧ сетісны Финляндияса представительяслы, кӧні ордйысьӧмъясыс лоасны 2016 воын. Турнирыс лоас гӧраяс вывті лызьӧн исласян Вуокатти курортын.

*** Лызьӧн ордйысян мастеръяслӧн мирса кубок муніс Сыктывкарын Р. Сметанина нима  республиканскӧй лызь комплекслӧн база вылын 2015 вося рака тӧлысь 14 лунсянь 20 лунӧдз. Ордйысьӧмъясын участвуйтіс 842 лыжник 17 странаысь: Казахстанысь, Беларусьысь, Швецияысь, Швейцарияысь, Австрияысь, Данияысь, Канадаысь, США-ысь, Эстонияысь, Австралияысь, Германияысь, Францияысь, Норвегияысь, Испанияысь, Италияысь да Россияысь. Суйӧрсайса медыджыд командаӧн вӧлі Финляндия (38 морт). Россияса сборнӧй командаын вӧлі 630 морт Россияса 51 дінмуысь.

Спортивнӧй уджтас серти, кытчӧ вӧлі пырӧны ордйысьӧмъяс 5, 10, 15, 30 да 45 км вылӧ свободнӧй да классическӧй стильӧн да эстафетаяс, сетісны разнӧй сикаса 468 медаль. Участвуйтысьяслӧн арлыдыс — 30 арӧссянь 85 арӧсӧдз.

Сыктывкарын Лызьӧн ордйысян мастеръяслӧн мирса кубок нуӧдӧм йылысь решение (Ветеран-лыжникъяс костын мирса чемпионат) примитӧма 2011 воын. Котыртысьясыс — Лызь спорт ветеранъяслӧн войтыркостса ассоциация. Мастеръяслӧн мирса кубок нуӧдӧны разнӧй странаясын 1980 восянь.
